
༈	ནེ་གེ་བཙུན་དགོན་དུ་དེང་སང་ཟླ་༡༠་པ་༣་པའི་བར་ཚེས་༡༠.༡༥.༣༠་རྣམས་ལ་སྤྱི་འདུས། འོད་དཔག །ཐུགས་སྒྲུབ་བཅས་ཀྱི་ཚོགས་མཆོད་དང༌། ཕག་བདེ་རྒྱལ་གསུམ་ཉིན་༦། རྡོར་སེམས་སྒྲུབ་པ་ཉིན་༩། སྔགས་གསོའི་སྒྲུབ་པ་ཉིན་༩། བཀའ་བརྒྱུད་མགུར་མཚོ་ཉིན་༣། གསང་ཐིག་རྡོར་སེམས་ཚོགས་འབུམ་ཉིན་༡། སྨྱུང་གནས་ཆ་༢། འབུམ་དག་ཚར་༡་བཅས་མཛད་འདུག །གནའ་དང་དེང་སང་མི་འདྲ་བ་གནའ་དུས་ཉ་སྟོང་ལ་རྒྱུན་དུ་ཚོགས་མཆོད་ཡོད་ལ། དེང་སང་བྱར་མེད། གཞན་ཕག་བདེ་རྒྱལ་གསུམ་དང་དགུ་གསོལ་མགུར་མཚོ་བཅས་གསར་དུ་བཞག་པ་རེད་འདུག །དེ་འཕྲོ་འདྲ་བར་སྣང༌། ཧོར་ཟླ་༦་པའི་ཚེས་༡༤་ནས་དབུ་བརྩམས་ཏེ་ཚེས་༡༥་ཉིན་དབྱར་ཁས་བླང༌།

༈ ནེ་གེ་དགེ་དགོན་སྒྲུབ་ཁང་གིས་ཐོག་མར་སྣ་སེལ་སཱཙྪ་འབུམ་བཞི་དང་ཆུ་གཏོར་འབུམ། དེ་ནས་སྒྲུབ་པ་དངོས་ལ་གསང་ཐིག་ཕུར་པ་ཟླ་༡། ཕྱག་ཆེན་སྔོན་འགྲོ་ཟླ་༦། མི་ལའི་བླ་སྒྲུབ་ཟླ་༡། རྫོགས་ཆེན་སྔོན་འགྲོ་ཟླ་༦། སྤྱི་འདུས་བསྙེན་པ་ཟླ་༦། རྒྱལ་བ་རྒྱ་མཚོ་ཟླ་༥། སྨིན་གླིང་རྡོར་སེམས་ཟླ་༣། སྒྲོལ་དཀར་ཡིད་བཞིན་འཁོར་ལོ་ཟླ་༣། གནམ་ཆོས་འོད་ཆོག་ཟླ་༢། གཅོད་གདན་གཅིག་དང་ཚོགས་བརྒྱ་ལ་ཟླ་༢་བཅས་དང་ཟླ་རེ་བཞིན་༡༠་༡༥་༢༥་༣༠་བཅས་ལ་ཚོགས་མཆོད་དང་༢༩་ལ་བསྐང་གསོལ་བཅས་མཛད།
	༈ བླ་མ་ཀརྨ་བསོད་ནམས་ཁོང་དིལ་ཡག་དགོན་དུ་ཞབས་ཞུས་ཡུན་རིང་སྒྲུབ་ནས་ཕྱིས་སུ་དགེ་དགོན་དུ་རྗེ་བཙུན་མི་ལས་སྲས་མཁར་བཞེངས་པ་བཞིན་མི་གཅིག་གིས་ས་རྡོ་ཁུར་ནས་སྒྲུབ་ཁང་བཞེངས།

དིལ་ཡག་སྒྲུབ་ཁང་སྐོར།

༈ དང་པོ་སྣ་སེལ་འབྱུང་བཞིའི་སཱཙྪ་འབུམ་བཞི་དང་ཆུ་གཏོར་འབུམ། འབུམ་དག་ཚར་བཅས་དང༌། སྒྲུབ་པ་དངོས་ལ་གསང་ཐིག་ཕུར་པ་ཞག་༧། ཕྱག་ཆེན་སྔོན་འགྲོ་ཟླ་༦། མར་མི་དྭགས་གསུམ་ཟླ་༣། པཀྴི་ཞག་༢༡། ཕག་མོ་ཟླ་༦། ཆོས་དྲུག་ཟླ་༦། བདེ་མཆོག་ལ་སྡོམ་ཟླ་༥། རྒྱལ་རྒྱམ་ཟླ་༤། འོད་དཔག་ཟླ་༡། མི་འཁྲུགས་ཟླ་༡། གཅོད་གདན་གཅིག་ཉིན་༧། གཅོད་ཚོགས་ཟླ་༡ལྷག །དེ་འཕྲོ་ཞག་ལྷག་ཟླ་༡་ལ་ཀུན་རིག་ཟླ་རེ་བཞིན་༡༥་དང་༣༠་ལ་གསོ་སྦྱོང་དང་ཚོགས་མཆོད། ཚེས་༨་ལ་ཀཿཐོག་སྒྲོལ་མ་དང་སྨན་ལྷའི་མདོ་ཆོག་རེས་མོས། ༡༠་ལ་དཀོན་སྤྱི་དང༌། ཕྲིན་འབྲིང་རེས་མོས། ༢༥་ལ་རྒྱུད་སྡེ་རིམ་བཞིན་ཚོགས་མཆོད། ༢༩་ལ་བསྐང་གསོལ་རྒྱས་པ། ལོ་རེ་བཞིན་དགོན་གཞུང་ཚེ་དཔག་སྐབས་ཞི་ཚེ་པད་གསུམ་ཉིན་༥་རེས་མོས། ཉི་ཟློག་ལ་གྲོ་ལོད་དང་ཕུར་པའི་ཟློག་པ་རེས་མོས། དགུ་ཆེན་སྐབས་སུ་མགོན་སྒྲུབ། ཐུགས་གསང་སྐབས་ཚེ་སྒྲུབ་གསང་འདུས་ཉིན་༧། མགུར་མཚོ་སྐབས་མགུར་མཚོ་ཉིན་༡། ལོ་རྗེས་མ་ཉིན་༢་དང་མཚན་རྒྱུན་རས་ཆོས། རི་སྟོད་སྐབས་བསང་རྒྱས་པ། དིལ་དགོན་སྒྲུབ་ཁང་ནི་སྒྲུབ་དཔོན་གསའ་དམ་ཆོས་ལྷུན་གྲུབ་མཆོག་འོག་མིན་ཀརྨའི་སྒྲུབ་ཁང་དུ་བཞུགས་ནས་མཁན་པོ་རིན་ཆེན་དར་རྒྱས་མཆོག་གི་ཞབས་པད་མཉེས་པ་གསུམ་གྱིས་བསྟེན་ནས་དེ་རྗེས་དིལ་ཡག་དགོན་དུ་ཕེབས་ཏེ་སྒྲུབ་ཁང་གསར་འཛུགས་མཛད་སྲོལ་ལྟར་ལགས་སོ། །
	སྤྱི་ལོ་ ༡༩༨༣ ལོར་བོད་ཟླ་༨་པའི་ཚེས་༢༨་ཉིན་སྒྲུབ་ཐེངས་དང་པོ་དབུ་བཙུགས། སྒྲུབ་དཔོན་བླ་མ་བླ་རྒན་རིན་པོ་ཆེ་ཀུན་དགའ་བསྟན་འཛིན་མཆོག་གིས་སྨིན་གྲོལ་རྒྱབ་རྟེན་བཅས་པའི་བཀའ་དྲིན་བསྩལ།  
	སྤྱི་ལོ་ ༡༩༩༢ ལོར་བླ་མ་ཚེ་མཐར་ནས་སྦྱིན་བདག་གནང་སྟེ་སྒྲུབ་ཁང་གསར་སྤོ་གནང༌། བོད་ཟླ་༧་པར་ལེགས་གྲུབ་བྱུང་ངོ༌། །

དིལ་ཡག་བཤད་གྲྭའི་བྱུང་རིམ།

༈ བོད་ཡུལ་ཁ་བ་ཅན་གྱི་ལྗོངས་འདིར་རྒྱལ་བསྟན་རིན་པོ་ཆེ་ཡང་དར་གྱི་ཉི་མ་གསར་དུ་ཤར་བའི་སྐབས།  རབ་བྱུང་བཅུ་བདུན་པའི་ལྕགས་བྱ་སྟེ་སྤྱི་ལོ་ ༡༩༨༡ ལོར་དིལ་ཡག་མཁན་རིན་པོ་ཆེ་རྒན་ཚེ་རྒྱམ་མཆོག་གིས་བོད་ཟླ་༩་པའི་ཡར་ཚེས་བཟང་པོར། དིལ་ཡག་ཨེ་ཝྃ་དཔལ་རི་བཀྲ་ཤིས་མི་འགྱུར་རྡོ་རྗེ་རྒྱལ་མཚན་གླིང་དུ་བཤད་གྲྭ་ཐོག་མར་དབུ་བཙུགས། གྲྭ་ཆུང་བཅུ་གསུམ་ལ་སུམ་རྟགས་དག་ཡིག་བསྡུས་གྲྭ་སོགས་འཆད་ཁྲིད་གནང༌། སྐབས་རེར་སྤམ་རྒྱལ་ནང་དུ་མཁན་རིན་པོ་ཆེའི་གཟིམས་ཆུང་དུ་གསུངས། 

